
						El Vikifontaro

					

					


					
					
					Ĉi tiu paĝo estas provlegita
la sovaĝeco de ĝiaj sonoj. Ĉar la eksperimentojn reformatorajn
mi ĉiam tenis por danĝeraj por nia afero, ĝis ĝi ne
tute ankoraŭ fortiĝis, kaj unuanimeco en nia afero estas
laŭ mia opinio la unua kondiĉo por ke la afero povu
progresadi. Jes, sinjoroj: concordia parvae res crescunt, discordia
maximae dilabuntur! Pli bone estas iri laŭ vojo, kiu alkondukos
nin al la celo pli malrapide, — sed iri kune kaj
unuanime, — ol serĉi ĉiufoje novajn vojojn nur tial, ke al ni
ŝajnas ke tiuj ĉi vojoj alkondukos nin al la celo pli rapide.

Unuanimeco estas afero tre laŭdinda, sed ĝi ne devas
esti blinda, ĉar tiam ĝi jam estas simple obstineco kaj
donas rezultatojn tute aliajn. La frazo pri „concordia“ per
si mem estas tre bela kaj bona, sed la sola frazo ne
kondukas al bono; kaj se vi decidas iri unuanime sur ia vojo,
rigardu antaŭ ĉio, ĉu tiu ĉi vojo ne dekondukas vin de via celo
anstataŭ alkonduki al ĝi; ĉar ĉe unuanimeco sur tia vojo
ne „parvae res crescunt“, sed „maximae dilabuntur“.

Kiu iom interniĝis en la lingvon Esperanto, tiu povis
facile vidi, ke mia laboro ne estis elvokita de la „sukcesoj
de Volapük“, kiel pensas kelkaj Volapükistoj. Kiam mi
antaŭ 13 jaroj komencis mian laboron, tiam Volapük ankoraŭ
ne estis en la mondo. La laboro estis tre malfacila, kaj nur
tiuj, kiuj mem provis komenci similan laboron, komprenos,
kiom da pacienco kaj zorgoj ĝi postulis. Kiam la plej granda
parto de mia laboro estis jam finita, tiam sur la scenon venis
Volapük. Kaj en la unua minuto mi estis ĝoja, kiam mi
ĝin aŭdis. „Vi estas libera“, mi diris al mi mem: „via amata
sonĝo efektiviĝis, vi povas nun komenci uzi la vivon!“ Sed
kiam mi pli proksime ekkonis la Volapük’on, mi baldaŭ
vidis, ke ekster la nomo sen ia fondo kaj ekster laŭtaj
reklamoj ĝi nenion en si enhavas, — kaj mi denove reiris
al mia laboro. Kiam mia laboro jam estis finita, pasis kelkaj
jaroj ĝis mi ricevis la eblon eldoni mian verkon. En tiu
tempo Volapük rapide faris progresojn, kaj kiam mi eliris kun
mia sistemo, mi tiel havis jam multajn malamikojn en la
multaj Volapükistoj. Batalo antaŭstaris jam tiel tre malfacila,
kaj mi kun la plej granda plezuro ĝin forĵetus, se mi povus
trovi en mia konscienco ian eĉ la plej malgrandan pravigon
por mia faro. Sed eĉ nun ankoraŭ, kiam la batalo ricevis
jam formon tute alian, kiam la nombro de la amikoj de mia
afero komencis rapide kreski, dum la Volapük komencas fali,
— eĉ nun ankoraŭ, pro la sankta unuanimeco, mi
kun granda plezuro forĵetus mian laboron kaj
aliĝus al la Volapük, se mi povus kredi, ke Volapük,
en ĝia nuna formo aŭ en formo plibonigita, havas
eĉ la plej malgrandan eblon atingi la celon. Sed ni
rigardu, kio estas Volapük, kaj ĉu ĝi povas havi iajn esperojn
je la estonteco.


(Daŭrigo venos.)

